
Shri Lakshminrisimha Suprabhatam

శ్రీలక్ష్మీనృసింహసుప్రభాతమ్ 

శ్రీలక్ష్మీనృసింహగాయత్రీ  ।
వజ్రనఖాయ  విద్మహే తీక్ష్ణద్రంష్టాయ    ధీమహి తన్నో నారసింహ ప్రచోదయాత్  ॥
శ్రీనృసింహమన్త్రమ్   ।
ఉగ్రం  వీరం మహావిష్ణుం  జ్వలన్తం సర్వతోముఖమ్ ।
నృసింహం భీషణం భద్రం  మృత్యుమృత్యుం నమామ్యహమ్ ॥
అథ శ్రీలక్ష్మీనృసింహసుప్రభాతమ్   ।
కౌసల్యా సుప్రజా  రామ పూర్వా సన్ధ్యా  ప్రవర్తతే   ।
ఉత్తిష్ఠ నరశార్దూల  కర్తవ్యం దైవమాహ్నికమ్  ॥
శ్రీమాన్  రామానుజార్యో యతిపతిరఖిలాం స్త్రాతుకామస్స్వశిష్యాన్

భాష్యం శారీరకార్థప్రకటనమకరోద్బాహ్యసిద్ధాన్తభేత్తా     ।
యస్తస్మిన్ క్షుభ్యమాణే కథకకులవచో వజ్రపాతైస్స   భూయః

సాక్షాదుత్ప్రేక్ష్యమాణో భవదితి జయతాత్ శ్రీనివసో  యతీన్ద్రః  ॥ ౧॥
తవ సుప్రభాతమరుణాబ్జలోచనే 

తరుణేన్దుబిమ్బవదనేఽఘమోచనే  ।
శరణాగతార్తిహరణాయ దీక్షీతే

కరుణారసౌఘవరుణాలయేక్షితే ॥౨॥
తవ సుప్రభాతమమరేన్ద్రసున్దరి  

కరపల్లవాత్తకలతోరుమాలిని  ।
క్షణరుక్సహస్రతులితాఙ్గసౌభగే 

కనకాఞ్చితోరుమణికుణ్డలాఞ్ఛితే  ॥ ౩॥
తవ సుప్రభాతమసురారివల్లభే   నిజవల్లభాఙ్కసరసాసరోరుహే  ।
కరపల్లవాత్తజలజాతకుడ్మలే  రవికోటిభాసి కురువిన్దమౌలికే  ॥ ౪॥
తవ సుప్రభాతమఖిలార్తిభఞ్జని 

ప్రణతార్తభక్తజనచిత్తరఞ్జని    ।

శ్రీలక్ష్మీనృసింహసుప్రభాతమ్ 

వరతాపనీయవిదితాత్మవైభవ -
ప్రియవక్త్రచన్ద్రసుచకోరలోచనే    ॥ ౫॥

దేవాశ్చతుర్ముఖపురన్దరశఙ్కరాద్యా -
స్సిద్ధాస్సనాతనసనన్దననారదాద్యాః   ।

త్వామర్చితుం వివిధపుష్పకరాశ్చరన్తి
లక్ష్మీనృకేసరివిభో తవ సుప్రభాతమ్  ॥౬॥

దేవో దివాకర ఇహ ప్రథితప్రకాశో 
దివ్యైః  కరైస్త్వదనఘాఙ్ఘ్రియుగం    సహస్రైః  ।

సంవాహితుం భృశముదేతి హరేర్దిశాయాం
లక్ష్మీనృకేసరివిభో తవ సుప్రభాతమ్  ॥ ౭॥

వేదాశ్చ సామయజురాదయ ఆవిభాన్తి
శబ్దైరలక్షితగుణైస్స్వగుణం   స్తువన్తః  ।

త్వల్లిఙ్గనామగుణకీర్తనలబ్ధభావాః  
లక్ష్మీనృకేసరివిభో తవ సుప్రభాతమ్  ॥౮॥

విప్రాస్స్వనుష్ఠితగరిష్ఠగుణక్రియాద్యాః   
స్నాతా విశుద్ధమనసో  విమలైర్వచోభిః  ।

త్వాం స్తోతుమద్య వివిధైః  ప్రణతాశ్చరన్తి
లక్ష్మీనృకేసరివిభో తవ సుప్రభాతమ్  ॥౯॥

ఉచ్చైశ్శ్రవస్తులిత  ఏష విభాతి తేఽశ్వః
స్తమ్బేరమామదజలాప్లుతగణ్డదేశాః    ।

భృత్యాశ్చ తే కరయుగోద్ధృతచామరాద్యాః
లక్ష్మీనృకేసరివిభో తవ సుప్రభాతమ్  ॥ ౧౦॥

ధేనుః పురన్దరపురాన్తరభూషణం  సా
త్వత్కిఙ్కరత్వకరణాయ ధరామవాప్య ।

త్వద్దృష్టిభావితసుధామసుధాసుధారాం 
ఆకాఙ్క్షతే  నరహరే తవ సుప్రభాతమ్  ॥ ౧౧॥

భృత్యోఽహమద్య యతిరూపముపేయివాంస్తే
పాదామ్బుజద్వయపరీచరణాయయత్తః ।

జాగర్మి విశ్వగుణనిర్మితనర్మశీల

శ్రీలక్ష్మీనృసింహసుప్రభాతమ్ 

లక్ష్మీనృకేసరివిభో తవ సుప్రభాతమ్  ॥ ౧౨॥
వారాశిరాజతనయానయానామ్బుజాత-
మాధ్వీరసజ్ఞనయనాఖ్యమిలిన్దయుగ్మమ్   ।

సఞ్చారయాద్య వినతేషు తదీయభక్తి-
సారగ్రహాయ  నృహరే తవ సుప్రభాతమ్  ॥ ౧౩॥

సహ్యాపగోత్తరతరఙ్గవిభఙ్గసఙ్గ   -
తుఙ్గాఙ్గశీతిమమరుజ్జడిమోత్తరఙ్గే    ।

రఙ్గే విహాయ రుచిమత్ర విరాజసే త్వం
శ్రీరఙ్గనాయకవిభో   తవ సుప్రభాతమ్  ॥ ౧౪॥

నారాయణాద్రివిసరద్విపులస్రవన్తీ  
నిష్క్రాన్తనిర్ఝరఝలఞ్ఝలగాఢశబ్దైః    ।

అస్పృష్టమానస  ఇవాత్ర విహారకాఙ్క్షీ
త్వం భాసీ వేఙ్కటపతే తవ సుప్రభాతమ్  ॥ ౧౫॥

గోపీగృహాన్తరుపకల్పితమన్థనాత్త -
హయ్యఙ్గవీనహృతికల్పితనృత్తజాతమ్  ।

అద్యాపి తథ్యమిహ కర్తుమివాసి తాదృగ్-
రూపోయదూత్తమవిభో తవ సుప్రభాతమ్  ॥ ౧౬॥

ఇత్థం  రమానృహరిరఙ్గధురీణశేష -
శేలైశ  యాదవకులాధిప సుప్రభాతమ్  ।

భక్త్యా పరం వ్యతనుతాఖిలసాధుభావ్యం
శ్రీశ్రీనివాసనిగమాన్తయతిర్విశుద్ధః    ॥ ౧౭॥

ఇతి శ్రీలక్ష్మీనృసింహసుప్రభాతం   సమ్పూర్ణమ్  ।

